
Azərbaycan fotoqraflarının əsərləri 
beynəlxalq fotofestivalda nümayiş olunub

�� Rusiyanın Çelyabinsk şəhərində 
Beynəlxalq Fotofestival açılıb. Festivala 
Azərbaycanla yanaşı, bir çox xarici ölkələrdən, 
həmçinin Rusiyanın ayrı-ayrı vilayətlərindən fo-
toqraflar qatılıb. Festival çərçivəsində 10-dan çox 
fotosərgi açılıb, seminarlar, “dəyirmi masa”lar, 
ustad dərsləri təşkil edilib.

Festivalın ikinci günü  
AZƏRTAC, “Bakı” Media 
Mərkəzi və Azərbaycan Fotoq-
raflar Birliyinin (AFB) birgə 
hazırladığı  50 əsər nümayiş 
olunub. Mədəniyyət və Turizm 
Nazirliyinin dəstəyi ilə festivalda 
iştirak edən Azərbaycan foto 
ustalarının hazırladığı fotosərgi 
“Multikulturalizm” mövzusuna 
həsr edilib.

Qeyd edək ki, Prezident İl-
ham Əliyevin müvafiq sərəncamı 
ilə 2016-cı il Azərbaycanda 
“Multikulturalizm ili” elan 
edilib. Dövlətimizin başçısının 
təşəbbüsü ilə multikultura-
lizm dövlət siyasətinin əsas 
istiqamətlərindən birinə çevrilib. 
Azərbaycan mədəniyyət, tole-
rantlıq və sivilizasiyalararası 
mədəniyyətlərə böyük önəm 
verən ölkələrdəndir. Xalqı-
mız digər millətlərlə dostluq, 
qardaşlıq şəraitində yaşamaqla 
bütün dünyaya tolerantlığın 
Azərbaycan modelini nümayiş 
etdirir. Çoxmillətli, çoxkonfessi-
yalı respublika kimi ölkəmizdə 
bütün xalqların, dinlərin, 
etnik qrupların nümayəndələri 
eyni hüquq və azadlığa ma-
likdir. Məhz bu səbəbdən də 
Azərbaycan fotoqraflarının 
təqdim etdikləri əsərlər böyük 
maraq doğurub.

Sərgidə Azərbaycan 

ərazisində yaşayan azsaylı 
xalqların təbiəti, məişəti, adət-
ənənəsi və sənətkarlarının çox 
yüksək professional səviyyədə 
nümayiş olunduğu fotolarla 
birgə, “Bakı” Media Mərkəzinin 
hazırladığı videoçarx da qonaq-
lara təqdim edilib.

Azərbaycan fotoqraflarının 
sərgisində iştirak edən rusiyalı 
təyyarəçi-kosmonavt Yuri Batu-
rin, Başqırdıstan Fotoqraflar Bir-
liyinin sədri, Xalq rəssamı Ramil 
Kilmamedov və başqaları çıxış 
edərək sərginin əhəmiyyətindən 
söz açıblar.

Bildirilib ki, bu  fotosərgi 
digər mötəbər sərgilərdən heç də 
geri qalmır, əksinə burada  xalq-
ların tolerantlığı, birgəyaşayışı, 
özlərini tam güvəndə hiss 
etmələri açıq-aydın görünür. 

Azərbaycanda yaşayan hər bir 
xalq öz etnik xüsusiyyətini sax-
lamaqla bərabər, digər xalqların 
və etnik qrupların həyat tərzində, 
məişətində, adət və ənənəsində, 
mədəniyyətindəki bir çox 
mütərəqqi amilləri əxz edərək, 
onları qarşılıqlı surətdə inkişaf 

etdirib. Ümumi birgəyaşayış 
qaydalarına əməl olunan zaman-
larda bu xalqlar bir-birinə daha 
da yaxınlaşmış, lakin öz dillərini, 
etnoqrafik xüsusiyyətlərini qo-
ruyub saxlayıblar. Azərbaycanda 
azsaylı xalqların və milli 
azlıqların qorunması, maddi 
və mənəvi mədəniyyətlərin 
öyrənilməsi məqsədilə onlarla 
mədəniyyət mərkəzi yaradılıb. 
Azərbaycan hökuməti milli 
azlıqların hüquqlarının qorun-
ması üzrə ardıcıl siyasəti davam 
etdirir. Milli azlıqlar öz milli 
mərkəzlərini, assosiasiyalarını 
və digər qurumlarını yaratmaq 
hüquqlarından tam istifadə 
edirlər. Hazırda Azərbaycanda 
onlarla milli mədəniyyət mərkəzi 
fəaliyyət göstərir. Bəlkə də bu 
səbəbdəndir ki, sərgiyə maraq 
böyükdür.

“Şahdəniz-2” layihəsi çərçivəsində tikinti-

quraşdırma işləri sürətlə davam edir 
 Layihə üzrə işlərin 77 faizindən çoxu tamamlanıb 

�� Azərbaycanı dünyanın potensial qaz ixracatçısına 
çevirmiş “Şahdəniz” yatağının ikinci işlənmə mərhələsi 
çərçivəsində tikinti-quraşdırma işləri uğurla davam edir. 
2016-cı il sentyabr ayının 1-də “Şahdəniz-2” platformala-
rının ilk dayaq bloku dənizə yola salınıb. Bu münasibətlə 
Heydər Əliyev adına Bakı Dərin Özüllər Zavodunda 
keçirilən mərasimdə Azərbaycan Respublikasının Prezidenti 
İlham Əliyev iştirak edib. 

Mərasimdə dövlətimizin başçısına 
məlumat verilib ki, "BOS Shelf", "Star 
Gulf" və "Saipem" konsorsiumları 
tərəfindən inşa edilən dayaq blokunun 
çəkisi 13 min 150 ton, hündürlüyü isə 
105 metrdir. Blok 12 hasilat, 3 ixrac 
dikborusundan və bir idxal dikborusun-
dan ibarətdir. Dayaq bloku suyun 94 
metr dərinliyində quraşdırılacaq. Xəzər 
dənizində ən çox dikboru sayına malik 
olan blokun konstruksiyasının daşınma-
sı, suya endirilməsi, yerləşdirilməsi və 
payalarla quraşdırılması işləri diqqətlə 
planlaşdırılıb. Bu işlərin təxminən 40 
gün ərzində yekunlaşdırılması nəzərdə 
tutulur. Dayaq blokunun tikintisi 
cədvələ uyğun tamamlanıb və 2016-cı 
il iyulun 29-da dənizə yola salınmaq 
üçün uğurla Heydər Əliyev adına Bakı 
Dərin Özüllər Zavodunun yanalma 
körpüsündə Xəzər Dəniz Gəmiçiliyinin 
STB-1 daşıma barjına yüklənib. Blok 
zavod ərazisində yerli infrastrukturdan 
və obyektlərdən istifadə edilməklə, 
bütövlüklə ölkə daxilində inşa edilib. 
Tikinti işlərinə subpodratçılar və ixtisas-
laşmış təchizatçılar da daxil olmaqla, 5 
mindən çox işçi cəlb edilib. Tikintiyə 
cəlb olunmuş işçi qüvvəsinin təxminən 
90 faizi Azərbaycan vətəndaşları olub.  
"Şahdəniz-2" platformasının dayaq 
blokunun dənizə yola salınmasını tarixi 
hadisə kimi dəyərləndirən  Prezident 
İlham Əliyev deyib: "Şahdəniz" layihəsi 
üzrə saziş 20 il bundan əvvəl imzalan-
mışdır və bu illər ərzində uğurla icra 
edilir, bütün vəzifələr yerinə yetirilir... 
"Şahdəniz-2" layihəsi təkcə Azərbaycan 
üçün deyil, bütün region, Avropa üçün 
böyük əhəmiyyət daşıyan bir layihədir. 
İyirmi il bundan əvvəl saziş imzalan-
mışdır və bu gün biz bu sazişin gözəl 
nəticələrini görürük. Artıq neçə ildir 
ki, Azərbaycan qazı region ölkələrinə 
ixrac edilir. Azərbaycan öz enerji 
təhlükəsizliyini tam təmin edibdir və 
digər ölkələrin enerji təhlükəsizliyinin 
təmin olunmasında öz rolunu oyna-
yır". "Şahdəniz" yatağının kəşfiyyatı, 
işlənilməsi və hasilatın pay bölgüsünə 
dair saziş 1996-cı il iyun ayının 
6-da Bakı şəhərində keçirilən 3-cü 
beynəlxalq "Xəzər neft-qaz" sərgi və 
konfransı çərçivəsində imzalanıb. Bir 
neçə mərhələdə reallaşdırılması nəzərdə 
tutulan "Şahdəniz" layihəsi çərçivəsində  
tikinti-quraşdırma işlərinə 2003-cü 
ilin fevral ayında start verilib. Birinci 

mərhələ çərçivəsində   "Şahdəniz" 
yatağındakı zəngin qaz və kondensat 
ehtiyatlarının hasilatına imkan yaradan 
nəhəng platforma inşa olunub, sualtı 
boru kəməri çəkilib, Səngəçal termina-
lında əlavə genişləndirmə işləri həyata 
keçirilib. Bundan əlavə, "Şahdəniz" 
qazının dünya bazarına ixracını təmin 
etmək məqsədilə Cənubi Qafqaz boru 
kəməri tikilib istismara verilib.

 "Şahdəniz" yatağının birinci 
işlənmə mərhələsi çərçivəsində qaz 
hasilatına isə 2006-cı ildə başlanıb. Bu 
mərhələdə maksimum hasilat ildə 9 
milyard kubmetr qaz və gündə 50 min 
barrel kondensat təşkil edib. bp şirkəti 
və tərəfdaşları tərəfindən "Şahdəniz-1" 
layihəsinə indiyədək təqribən 12 mil-
yard ABŞ dollarından artıq  investisiya 
yönəldilib. Yeri gəlmişkən, "Şahdəniz" 
qaz hasilatı və ixracı layihəsinin iştirak-
çıları bp (operator-28,8 faiz), AzŞD (10 
faiz), Cənub Qaz Dəhlizi Apstrim (6,7 
faiz), Petronas (15,5 faiz), LUKOYL 
(10 faiz), NİKO (10 faiz) və TPAO (19 
faiz) şirkətləridir.  

bp-nin 2016-cı ilin birinci yarısının 
nəticələri ilə bağlı yaydığı hesabata 
əsasən, "Şahdəniz" layihəsinin birinci 
mərhələsi üzrə fəaliyyətlərə təqribən 
225 milyon dollar əməliyyat və təqribən 
1,87 milyard dollar  əsaslı  xərclər 
sərf edilib. Əsaslı xərclərin isə böyük 
əksəriyyəti "Şahdəniz-2" layihəsinə aid 
olub. 

2016-cı ilin yanvar-iyun aylarında 
"Şahdəniz" yatağından Azərbaycan, 
Gürcüstan və Türkiyə bazarları üçün 
qaz hasilatı davam etdirilib. Xatırladaq 
ki, "Şahdəniz" yatağının ilk işlənmə 
mərhələsi çərçivəsində çıxarılan qaz 
Azərbaycana, GOGC (Gürcüstan) 
şirkətinə, BOTAŞ-a və BTC şirkətinə 
satılır. Cari ilin ilk yarısı ərzində 
"Şahdəniz" yatağından 5,4 milyard 
standart kubmetr qaz və 1,66 milyon ton 
(təqribən 13,4 milyon barrel) kondensat 
hasil edilib. Bütövlükdə isə 2006-cı ilin 
dekabr ayında hasilata başlandığı vaxt-
dan cari ilin ortalarınadək "Şahdəniz" 
yatağından təqribən 74 milyard kubmetr 
qaz çıxarılıb. Məlum olduğu kimi, 
sualtı boru kəməri vasitəsilə Səngəçal 
terminalına nəql olunan təbii qaz burada 
emal prosesindən keçdikdən sonra 
ixraca yönəldilir. Hazırda "Şahdəniz-1" 
layihəsi çərçivəsində istismar olunan 
mövcud qurğuların hasilat gücü gündə 

29,5 milyon standart kubmetr və ya 
ildə təqribən 10 milyard kubmetrdir. 
Səngəçal terminalının ümumi qaz emalı 
və ixracı gücü ("Azəri-Çıraq-Günəşli" 
səmt qazı da daxil olmaqla) isə gündəlik 
təqribən 49,3 milyon standart kubmetr 
təşkil edir. Bu ilin altı ayı ərzində 
terminaldan, həmçinin gündəlik orta 
hesabla 29,3 milyon standart kubmetr 
(1 milyard 35 milyon standart kubfut) 
"Şahdəniz" qazı ixrac edilib.

Bu ilin birinci yarısında "Şahdəniz" 
yatağının birinçi işlənmə mərhələsi 
çərçivəsində  qazma əməliyyatları da 
uğurla davam etdirilib. Belə ki, ilin 
əvvəlindən müqavilə sahəsində 4 qaz 
hasilatı quyusunun (SDA-09, SDA-10, 
SDA-11 və SDA-12) üst seksiyaları 
qazılıb. Hazırda isə SDA-09 quyu-
sunda qazma əməliyyatları davam 
etdirilir. "Şahdəniz"də qazma işləri 
həyata keçirən "İstiqlal" qurğusu iyun 
ayında sertifikatlaşdırma və irihəcmli 
yenidənqurma işlərini bitirdikdən sonra 
tərsanədən sözügedən yatağın şimal 
cinahına yaxın dayaz sulu əraziyə 
gətirilib. Burada yatağın şimal cinahın-
da quyu tamamlama əməliyyatlarına 
başlamaq üçün qurğunun üzərində 
istismara vermə və hazırlıq işləri 
aparılır. Bununla yanaşı, "Heydər 
Əliyev" qazma qurğusu SDG-02 və 
SDG-04 quyularının 10 düyümlük 
kəmər quyruğunadək olan seksiyalarını 
və həmçinin SDG-03 quyusunu son 
dərinliyinə qədər  qazıb. Artıq bu iki 
qazma qurğusunun gücü ilə ilk qazın 
hasilatına və ondan sonrakı tədrici 
artırılmasına hazırlıq çərçivəsində on 
hasilat quyusu qazılıb. Bütövlükdə isə 
yataqda qazma işləri hasilatın planlaşdı-
rılan sabit səviyyəsinə nail olmaq üçün 
tələb olunan bütün quyuların qazılması 
istiqamətində davam edəcək. 

Cari ilin ilk yarısında "Şahdəniz" 
yatağının birinci işlənmə mərhələsi 
çərçivəsində çıxarılan qazı xarici ba-
zarlara ixrac edən Cənubi Qafqaz boru 
kəməri də fəaliyyətini uğurla davam 
etdirib. Yeri gəlmişkən, Azərbaycan 
qazının ixracını həyata keçirən bu boru 

kəməri 2006-cı ilin sonlarında istismara 
verilib. Kəmər Azərbaycana və Gürcüs-
tana, 2007-ci ilin iyul ayından başlaya-
raq isə həm də Türkiyəyə "Şahdəniz-1" 
qazını çatdırır. Ötən müddətdə Cənubi 
Qafqaz boru kəməri ilə Gürcüstana 5,5 
milyard kubmetr, Türkiyəyə isə 41 mil-
yard kubmetr təbii qaz verilib. Cənubi 
Qafqaz boru kəmərinin sərmayədarları 
bp (texniki operator – 28,8 faiz), 
AzCQBK (10 faiz), Cənub Qaz Dəhlizi 
Midstrim (6,7 faiz), LUKOYL (10 faiz), 
Petronas (15,5), NİKO (10 faiz) və 
TPAO (19 faiz) şirkətləridir. Kəmərlə 
bağlı fəaliyyətləri iki şirkət idarə 
edir. bp şirkəti obyektlərin tikintisi və 
istismarı üzrə məsul texniki operator, 
SOCAR isə biznes icrası üzrə məsul 
kommersiya operatorudur. Bu ilin 
yanvar-iyun aylarında kəmərin gündəlik 
orta ötürücülüyü 20,1 milyon kub-
metr  təşkil edib. İlin altı ayı ərzində 
Cənubi Qafqaz boru kəməri ilə bağlı 
fəaliyyətlərə 13 milyon dollar əməliyyat 
və 498 milyon dollar əsaslı xərclər sərf 
edilib. 

Məlum olduğu kimi, "Şahdəniz" 
layihəsinin ikinci işlənmə layihəsi 
çərçivəsində hasil ediləcək qazın 
Avropa bazarlarına ixracı üçün hazırda 
mövcud Cənubi Qafqaz boru kəməri 
genişləndirilir. 2013-cü il dekabrın 
17-də Cənubi Qafqaz boru kəmərinin  
genişləndirilməsi layihəsi üzrə yekun 
investisiya qərarı qəbul edildikdən bəri 
layihə üzrə bütün müqavilələr imza-
lanıb. Cari ilin ilk yarısında Cənubi 
Qafqaz boru kəməri genişləndirilməsi 
layihəsi çərçivəsində işlər Azərbaycan 
və Gürcüstanda boru kəməri marşrutu 
boyu davam etdirilib. Ötən dövrdə 
Azərbaycanda təqribən 129 kilometr 
uzunluğunda borular qaynaq edilib, 
112 kilometr boru örtüklənib, 85 
kilometr boru isə xəndəyə endirilib. 
Hazırda xəndəyin qazılması, boruların 
endirilməsi, düzülməsi və üstünün tor-
paqlanması işləri davam edir. Göyçayda 
ikinci üfüqi istiqamətdə qazma işləri 
də bu ilin ikinci rübündə tamamlanıb. 
Kəmərin Azərbaycan hissəsi üçün lazım 

olan bütün borular  Muğan, Kürdəmir, 
Yevlax, Qazançı və Dəllər borusaxlama 
sahələrindədir. 

Son üç ayda Gürcüstanda 
xəndəyin qazılması, boruların xəndəyə 
endirilməsi və düzülməsi işləri də 
tikinti cədvəlinə uyğun şəkildə həyata 
keçirilib. Bütövlükdə isə ötən müddətdə 
qonşu ölkədə 52 kilometrə yaxın boru 
qaynaq edilib, 28 kilometrdən çox boru 
örtüklənib, 17 kilometrə yaxın boru isə 
xəndəyə endirilib. Eyni zamanda, hər 
iki kompressor stansiyasında tikinti-qu-
raşdırma tədbirləri davam etdirilib, 1-ci 
kompressor stansiyasında işlər 57 faiz, 
2-ci kompressor stansiyasında isə işlər 
29 faiz yerinə yetirilib. Bununla yanaşı, 
ölçmə stansiyasında tikinti işlərinin 36 
faizi tamamlanıb. Bütün bu işlərin isə 
2018-ci ildə başa çatdırılması nəzərdə 
tutulur.  

Yeri gəlmişkən, müstəqilliyinin 
ötən illərində həyata keçirdiyi uğurlu 
neft strategiyası, bir sıra qlobal enerji 
layihələrinin təşəbbüskarı və fəal işti-
rakçısı kimi  beynəlxalq aləmdə böyük  
nüfuz qazanmış Azərbaycan Respub-
likası artıq özünü zəngin qaz ölkəsi 
kimi də təqdim edə bilib. Təsadüfi 
deyil ki, son illər "mavi yanacağa" 
getdikcə artmaqda olan tələbatının 
ödənilməsinə çalışan Avropa və bir sıra 
dünya ölkələri əsas qaz təchizatçısı kimi 
məhz Azərbaycana ümid bəsləyirlər. 
Bu isə ölkəmizə qaz ehtiyatlarını dünya 
bazarına çıxarmaq üçün şaxələndirilmiş 
ixrac marşrutlarının yaradılmasına yol 
açır. Artıq "Şahdəniz" qazının uzun 
məsafə qət edərək gələcəkdə Bal-
kanlara, hətta Rumıniya, Macarıstan 
və Avstriyaya qədər gedib çıxması 
da gündəmdə olan məsələlərdəndir. 
Buna isə "Şahdəniz" yatağının ikinci 
işlənmə mərhələsi çərçivəsində nail 
olunacaq. Hazırda bütün dünyanın 
diqqət mərkəzində olan "Şahdəniz-2" 
layihəsi Azərbaycan qazını Avropaya 
və Türkiyəyə çatdıracaq nəhəng bir 
layihədir. Bu layihə yeni "Cənub" qaz 
dəhlizi açmaqla Avropa bazarlarına qaz 
təchizatının və enerji təhlükəsizliyinin 
artırılmasına mühüm töhfələr verəcək. 
Belə ki, 28 milyard dollar dəyərində 
olan bu layihə reallığa çevrildikdən 
sonra yatağın birinci işlənmə mərhələsi 
çərçivəsində hasil edilən illik 9 milyard 
kubmetr qazın həcmi xeyli artaraq 25 
milyard kubmetrə çatdırılacaq. Bu isə 
"Şahdəniz"in hazırda dünyanın  ən 
böyük qaz işlənməsi layihələrindən biri 
olduğunu sübut edir. İkinci mərhələ 
çərçivəsində hasil ediləcək ildə 16 
milyard kubmetr qaz təxminən 3500 
kilometr məsafəyə nəql edilərək Gür-
cüstan, Türkiyə, Yunanıstan, Bolqarıs-
tan və İtaliyadakı milyonlarla istehlak-
çını enerji ilə təmin edəcək. İlk qazın 
Gürcüstan və Türkiyəyə nəqli 2018-ci 
ilin sonlarına nəzərdə tutulur. Avropaya 

isə qazın bundan təxminən bir il sonra 
çatdırılacağı planlaşdırılır. 

Göründüyü kimi, Azərbaycanın 
zəngin qaz ölkəsi olduğunu sübut 
edən "Şahdəniz" yatağının ikinci 
işlənmə mərhələsi çərçivəsində işlər 
sürətlə davam etdirilir. Qeyd etdiyi-
miz kimi, 2013-cü il dekabrın 17-də 
Şahdəniz konsorsiumu tərəfindən 
ikinci işlənmə mərhələsi üçün yekun 
investisiya qərarı təsdiq olunduqdan 
sonra "Şahdəniz" qaz hasilatı və ixracı 
layihəsi həlledici mərhələyə qədəm 
qoymuşdur.  Bu qərar Azərbaycan və 
Gürcüstan ərazisi boyunca Cənubi 
Qafqaz boru kəmərinin ixrac gücünə 
ildə 16 milyard kubmetr əlavə olunması 
(Azərbaycanda 48 düyməlik yeni boru 
kəməri, Gürcüstanda isə iki komp-
ressor stansiyası vasitəsilə), Türkiyə 
ərazisindən keçən Trans-Anadolu qaz 
boru kəmərinin (TANAP) və Yuna-
nıstan, Albaniya ərazisindən keçərək 
İtaliyaya uzanan Trans-Adriatik boru 
kəmərinin (TAP) tikintisi ilə bağlı 
planların gerçəkləşməsinə təkan verir. 
Bu layihələr birlikdə, həmçinin qazı 
Bolqarıstana ötürəcək infrastruktur, 
Avropaya yeni bir "Cənub" qaz dəhlizi 
açacaq. Xatırladaq ki,  qazın satışı və 
nəqli üzrə bütün sazişlər Azərbaycan 
Qaz Təchizatı Şirkəti tərəfindən idarə 
olunacaq. 

Sahildən təxminən 70 kilometr 
məsafədə yerləşən Şahdəniz yata-
ğının işlənməsinin ikinci mərhələsi 
layihəsinin planlarına körpü ilə 
birləşdirilmiş iki yeni hasilat platfor-
ması, iki yarımdalma qazma qurğusu 
vasitəsilə qazılacaq 26 sualtı quyu, 
suyun 550 metrədək dərinliyində 
çəkiləcək 500 kilometr uzunluğunda su-
altı boru kəmərləri, Cənubi Qafqaz boru 
kəmərinin ixrac imkanlarının artırılması 
məqsədilə Azərbaycanda 48 düyməlik 
yeni boru kəməri, Gürcüstanda isə iki 
kompressor stansiyası vasitəsilə ildə 
16 milyard kubmetr əlavə olunma-
sı, həmçinin Səngəçal terminalının 
genişləndirilməsi daxildir. 

2013-cü ilin dekabr ayında ye-
kun investisiya qərarı veriləndən bəri 
"Şahdəniz-2" layihəsi qrafik üzrə 
irəliləyib. Bu ilin ilk yarısında sözügedən 
layihə üzrə nəzərdə tutulmuş işlər qrafikə 
uyğun davam etdirilərək bir sıra mühüm 
nailiyyətlər əldə olunub.  Artıq layihə üzrə 
işlər – mühəndis işləri, təchizat və tikinti 
işləri də daxil olmaqla – ümumilikdə 77 
faizdən çox tamamlanıb ki, bu da  ilk qa-
zın 2018-ci ildə əldə edilməsi planına tam 
uyğundur.  Hazırda ölkədəki bütün tikinti-
quraşdırma və istehsalat sahələrində – 
həm dənizdə, həm də quruda, o cümlədən 
Səngəçal terminalı, Bibiheybətdəki  ATA 
(AMEK-Tekfen-Azfen) sahəsi, Bakı 
Dərin Özüllər Zavodu və boru kəməri 
marşrutu boyunca irimiqyaslı işlər davam 
etdirilir. 

2016-cı ilin ikinci rübündə "İs-
rafil Hüseynov" boru düzən gəmisi 
"Şahdəniz" yatağının şimal cinahın-
dakı sualtı qurğular birləşməsindən 
platformaya qədər olan sualtı kəmərin 
kompleks quraşdırılmasını başa çatdı-
rıb. Hazırda gəmi digər sualtı kəməri 
quraşdırmaqdadır. Daha sonra isə qərb 
cinahındakı daha iki sualtı kəməri qu-
raşdırmaq üçün ora istiqamətlənəcək. 

Bir müddət əvvəl suya endirilmiş 
"Xankəndi" sualtı tikinti gəmisində quraş-
dırılacaq əsas kran da artıq gəmiyə gətirilib. 
İndi istismara verilmə və sertifikatlaşdırma 
üçün hazırlıq işləri gedir. Bu işlər bitdikdən 
sonra "Xankəndi" gəmisi "Şahdəniz-2" 
sahəsinə aparılaraq sualtı qurğuların tikin-
tisini icra edəcək. Eyni zamanda, layihəyə 
cəlb olunmuş "Azərbaycan" kran barjı 
"Şahdəniz" yatağının şimal cinahındakı 
bütün sualtı fontan qurğularının və infrast-
rukturun quraşdırılmasını müvəffəqiyyətlə 
başa çatdırıb. 

2016-cı ilin birinci yarısında 
Bibiheybətdəki tikinti sahəsində 
“Şahdəniz-2” platformasının üst modul-
larının istismara verilməsinə başlanılıb 
və artıq 50 yaşayış modulunun hamısı 
yaşayış və texniki emal platformasında 
quraşdırılıb. Bakı Dərin Özüllər Zavodu 
sahəsində hasilat və dik borular plat-
formasının dayaq bloku üzərində bütün 
borular və hər iki nəhəng ponton çənləri 
quraşdırılıb. 

 "Şahdəniz" yatağının ikinci 
işlənmə mərhələsi ilə bağlı mühəndis-
layihələndirmə, tikinti və təchizat işləri 
üzrə  milyardlarla dollar dəyərində 
əsas müqavilələr imzalanıb. Həmin 
müqavilələr isə öz növbəsində yerli 
vətəndaşların işlə təminatına mühüm 
töhfələr verib. Belə ki, Azərbaycanda 
bütün əsas müqavilələr üzrə tikinti 
işlərinə indiyədək 24 min nəfərdən 
çox insan cəlb olunub ki, onların da 80 
faizindən çoxu yerli vətəndaşlardır. 

Ölkəmiz hasil etdiyi təbii qaz 
həcmlərini Avropanın getdikcə artmaq-
da olan enerji tələbatının təminatına 
yönəltməyə, bu məqsədlə nəqliyyat 
marşrutlarının diversifikasiyasının 
tərəfdarıdır. Mövcud layihələr üzrə 
görülən işlər, eləcə də perspektiv 
strukturların potensialı isə nikbin proq-
nozlar üçün əsas verir. Belə ki, hazırda 
Azərbaycanın təsdiq olunmuş qaz ehti-
yatları 2,5  trilyon kubmetrdən çoxdur. 
Artıq ölkə üzrə illik qaz hasilatı (laylara 
vurulan qaz istisna olunmaqla), təqribən, 
20 milyard kubmetrə çatıb. Qaz hasi-
latını 2025-ci ilə qədər isə 40 milyard 
kubmetrə çatdırmaq üçün real imkan-
lar mövcuddur. Bu isə Azərbaycanın 
regionun və Avropa ölkələrinin enerji 
təhlükəsizliyinin təminatında rolunu 
daha da artıracaqdır.

Mirbağır YAQUBZADƏ,  
“Xalq qəzeti”

ATƏT-in Daimi Şurasında 
Azərbaycanın işğal edilmiş ərazilərində 

qeyri-qanuni iqtisadi və digər 
fəaliyyətlər məsələsi qaldırılıb

�� Azərbaycanın ATƏT yanında daimi nümayəndəliyi qurumun Daimi 
Şurasının iclasında Azərbaycanın işğal edilmiş ərazilərində qeyri-qanuni iqtisadi 
və digər fəaliyyətlər məsələsini qaldırıb.

Nümayəndəliyin səsləndirdiyi bəyanatda bil-
dirilir ki, Azərbaycan qanunvericiliyinə əsasən hər 
bir xarici fiziki və hüquqi şəxsin ölkə ərazisində 
hər hansı bir iqtisadi fəaliyyətlə məşğul olması 
üçün Azərbaycanın müvafiq orqanları tərəfindən 
xüsusi lisenziya ilə rəsmi qeydiyyatdan keçməsi 
əsas şərtdir. Xüsusilə, Azərbaycan Respublikası-
nın işğal olunmuş ərazilərində üçüncü dövlətlərin 
fiziki və hüquqi şəxsləri tərəfindən hər hansı iqti-
sadi fəaliyyətə göz yumulması, bu cür qanunsuz 
fəaliyyətin qarşısının alınması məqsədilə zəruri 
tədbirlər görülməməsi ATƏT çərçivəsində qəbul 
edilmiş iqtisadi sahədə fəaliyyəti tənzimləyən 
öhdəliklərə ziddir. Belə ki, Helsinki Yekun Aktına 
əsasən ATƏT məkanında iqtisadi fəaliyyət Avropa 
və bütövlükdə dünyada sülh və təhlükəsizliyin 
möhkəmləndirilməsinə xidmət etməlidir. Bundan 
əlavə, ATƏT ölkələri qanunun aliliyi və iqtisadi 
sahədə şəffaf və sabit hüquq sisteminin inkişafı-
nın təmin edilməsinə sadiq olmalıdırlar.

Bəyanatda qeyd edilir ki, işğal olunmuş 
ərazilərdə qanunsuz iqtisadi və digər fəaliyyətlər 
gəlirli biznesə çevrilərək, Ermənistan və onun 
Azərbaycanın işğal olunmuş ərazilərində yarat-
dığı separatçı rejim üçün bir gəlir mənbəyinə 
çevrilib. Azərbaycan ərazilərinin işğalını da-
vam etdirmək üçün maliyyə və digər vasitələri 
əldə etmək məqsədilə Ermənistan birbaşa 
olaraq bu fəaliyyətləri təşkil və təşviq edir. 
Üçüncü ölkələrdən fiziki və hüquqi şəxslərin 
Azərbaycanın işğal olunmuş ərazilərində biznes 
tipli fəaliyyətlərə cəlb edilməsi çirkli pulların 
yuyulması, vergidən yayınma və digər ağır iqti-
sadi cinayətlərin yaranması üçün əlverişli zəmin 
yaradır.

Buna görə də işğal olunmuş ərazilərdə 
qeyri-qanuni iqtisadi fəaliyyətin aradan qaldı-
rılması regionda status-kvonun dəyişdirilməsi 
üçün mühüm şərtlərdən biridir. Ermənistan işğal 
olunmuş Azərbaycan ərazilərinin sərvətini və 
digər resursları qeyri-qanuni istismar edərək 
münaqişə zonasında sülh və stabilliyin bərqərar 
olmasına maneçilik törədir. Fiziki və hüquqi 
şəxslərin bu tip tədbirlərin keçirilməsinə göz 
yumması münaqişənin tezliklə sülh yolu ilə həlli 
perspektivlərinə mane olur.

Bəyanatın yekununda qeyd edilir ki, 
Azərbaycanın narahatlığına adekvat reaksiya-
nın verilməməsi müvafiq ATƏT öhdəliklərinə 
ziddir və münaqişənin sülh yolu ilə nizam-
lanmasına zərbə vurur. ATƏT-ə üzv dövlətin 
beynəlxalq hüquqla tanınmış ərazilərinin işğal 
edilərək orada qeyri-qanuni fəaliyyətlərin həyata 
keçirilməsinə etinasız münasibət ABŞ, Avropa 
İttifaqı və onun üzv dövlətlərinin ən yüksək siyasi 
səviyyədə münaqişə zonasında status-kvonun 
qəbuledilməzliyinə dair bəyan etdikləri mövqe 
ilə ziddiyyət təşkil edir. Bununla bağlı xüsusilə 
ATƏT-in Minsk qrupuna həmsədrlik edən ABŞ və 
Fransanın üzərinə düşən məsuliyyət iclas iştirak-
çılarının diqqətinə çatdırılıb.

Daimi Nümayəndəlik bir daha aidiyyəti 
dövlətlərdən fiziki və hüquqi şəxslərinin işğal 
edilmiş ərazilərimizdə qanunsuz fəaliyyətinə 
son qoyulmasını və bu kimi fəaliyyətin qarşısını 
almaq üçün təsirli tədbirlər görməyi tələb edib.

Elgün NIFTƏLIYEV, 
AZƏRTAC-ın xüsusi müxbiri

Vyana

Bakıda Arena Polo üzrə 
Dünya Kuboku yarışlarında 

ikinci turun oyunları keçirilib
Bakıda, Binə Atçılıq 

Mərkəzindəki “Elit At-
çılıq və Polo” klubunda 
keçirilən “CBC Sport” 
Arena Polo üzrə Dünya 
Kuboku yarışlarının 
ikinci günündə – sent-
yabrın 10-da ilk oyunda 
“Badrutt Palace St. 
Moritz” klubu ilə qədim 
polo məktəblərindən 
hesab olunan “İtaldiza-
in Group” komandası 
qarşılaşıb. 

AZƏRTAC xəbər verir ki, gərgin idman mübarizəsi şəraitində 
keçən görüşdə “İtaldizain Group” komandası rəqibini 6:4 hesabı 
ilə məğlub edib.

Günün ikinci matçında isə Azərbaycanın “Gilan Holding” 
və İspaniyanın “Bogner” komandaları qarşılaşıb. Gərgin idman 
mübarizəsi şəraitində keçən görüş İspaniya təmsilçisinin xeyrinə 
başa çatıb - 6,5:6.

Yarışda 4 beynəlxalq peşəkar komanda – “Gilan Holding” 
(Azərbaycan) “İtaldizain Group” (Argentina), “Badrutt Palace 
St. Moritz” (İsveçrə) və “Bogner” (İspaniya) mübarizə aparır. 
Turnirdəki komandalar məşhur “Evviva Polo Club St.Moritz” 
(İsveçrə), “Santa Maria Polo Club Sotogrande” (İspaniya), “Aleg-
ria Polo Club Buenos Ayres” (Argentina) və “Elit Atçılıq və Polo 
klub Bakı” (Azərbaycan) klublarını təmsil edirlər. 

İki turdan sonra yarışın final görüşündə və 3-cü yer uğrunda 
oyununda mübarizə aparacaq komandalar müəyyənləşib. Sentyab-
rın 11-də saat 18:00-da keçiriləcək üçüncü yer uğrunda görüşdə 
meydana “Badrutt's Palace” və “İtaldizain Group” komandala-
rı çıxacaq. Final görüşündə isə “Gilan Holdinq” və “Bogner” 
kollektivləri yenidən üz-üzə gələcək. Final qarşılaşması saat 
19:15–də başlayacaq.

Xatırladaq ki, oyunlar hər biri 7 dəqiqə 30 saniyə olmaqla 
dörd hissədən ibarətdir. Yarışı Almaniya, İsveçrə, Argentina və 
İngiltərədən dəvət olunan hakimlər idarə edirlər.

Azərbaycan Dövlət İnformasiya Agentliyi (AZƏRTAC) 
də Arena Polo üzrə Dünya Kuboku yarışının rəsmi media 
tərəfdaşıdır.




